
AVANS-PREPAUS DE L'AUTOUR

Après moun libre La Routo dóu Bonur, aviéu bèn cresegu que me restavo pu rèn à dire...
E pièi, vaqui qu'ai entamena un nouvèu pres-fa... Oh! pas bèn long!...
Mai, siéu esta buta à dire quaucarèn de la bèuta de nosto vido de prèire, de noste inefable bonur, e di
joio de la confraternita sacerdoutalo...
Trege conte soulamen, e rèn que de Conte de Capelan! Pousquèsson aguè un pau d'acò di... trege
dessèr dóu Gros Soupa de Calèndo....
E aro, ma garbeto de Conte Prouvençau sara bèn engranjado, e jamai plus ié tournarai!
Sara tèms d'ana escouta de Conte, bèn pu bèu, d'Anfos Daudet, de Jóusè Roumaniho, e de Frederi
Mistral, dins lou Sant Paradis di Felibre!

A GUISO DE PREFACI

Trege Conte de Capelan, es-ti bon comte, o marrit comte?
Lis avejaire soun diferènt.
Pèr iéu, aquéli Conte soun un bon Comte!
Faran sourrire li legèire, lis assabentaran uno brigo. En tout cas, faran vèire que li Capelan, autramen di
lis ome negre, li sa de carboun » d'autre tèms, soun pas tóuti bilous, malancouniéu, ahissable!
Que fagon soun camin, après tant d'autre déja espandi, que fan ounour au vièi Felibre, que fan de bèn i
bràvi legèire, jouine o vièi.
Osco! Mounsen l'Oumournié!
Voste esperit s'avèro san!
Fasès-n'en prouficha vòsti ami, vòsti counfraire, vòstis amiratour, que n'en siéu un di mai fervènt!

